ޔައުމިއްޔާ

ޢާއްމު ކޮމިޓީގެ 2 ވަނަ ބައްދަލުވުން. (05.04.2010)

(ބައްދަލުވުމުގެ ކުރީބައި ރެކޯޑުކުރެވިފަ އެއް ނުވޭ) 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އެގިލަންޖެހޭނެހެން. އޭރުން ތަންކޮޅެއް ފަސޭހަވާނެ. އެހެންވީމާ، ހަފުތާއަކު އެއް ބައްދަލުވުން ކަމަށް އަޅުގަނޑު ދަންނަވަން. އިތުރު ކަމެއް ޖެހިއްޖިއްޔާ އަޅުގަނޑުމެންނަށް މުހިއްމުކޮށް ބައްދަލުވުމެއް ބޭއްވިދާނެ. 
ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

ރިޔާޟު ވިދާޅުވި ވާހަކަ އަށް އަޅުގަނޑު ވެސް ތާއީދުކުރާ ވާހަކަ ދަންނަވަން. އަޅުގަނޑުވެސް ދެކޭގޮތުގައި އެއް ބައްދަލުވުން ހަފުތާއަކު މި ކޮމިޓީގައި މަސްއޫލިއްޔަތަށް ބަލާއިރު އަޅުގަނޑަށް ހީވަނީ  ބިލްތަކެއް ނާންނާނެ ކަމަށް އަޅުގަނޑު ޤަބޫލުކުރަނީ. އެހެންވީމާ، އޭގައި އޮންނާނީ އިދާރީ ގޮތުން ކުރަންޖެހޭ ކަންތަކާއި މަޖިލީހާ ގުޅޭ ކަންތައްކަމަށް ވާތީ އަޅުގަނޑުމެން ހަފުތާއަކު އެއް ބައްދަލުވުން ރަނގަޅު ގޮތުގައި ކުރަނީ ކަމަށް ގެންދަނީ ކަމަށް ވަނީ ނަމަ އަޅުގަނޑު ހިތުން މަސައްކަތްތަކެއް ގިނަވެގެންނުދާނެ ކަމަށް އަޅުގަނޑު ޤަބޫލުކުރަނީ. ދެން އެހެންވީމާ، ރިޔާޟު ވިދާޅުވި ގޮތަށް ގިނަ މަސައްކަތްތައް ހުރެއްޖިއްޔާ އަޅުގަނޑުމެންނަށް ވާހަކަ ދައްކާފައި ކޮންމެ ދުވަހަކު ވެސް ބޭއްވިދާނެ ކަމަށް އަޅުގަނޑު ޤަބޫލުކުރަނީ. ދެން އަޅުގަނޑަށް ވަަރަށް ރަގަޅު ޤައުމީ ސަލާމަތާ ބެހޭ ކޮމިޓީ ނޯންނަ ގަޑިއާއި ދިމާކޮށްފައި އިދާރީ ދާއިރާތައް ލާމަރުކަޒީ އުސޫލުން، އެ ވެސް 14:30ގައި މި އޮންނަނީ. އެހެންވީމާ، ހަފުތާ ފަހަތަށް ނަމަވެސް ޖައްސަވާލައްވާފައި ކޮންމެވެސް ގޮތަކަށް ރާވައިދެއްވައިފިއްޔާ ރަނގަޅު. ދެން އެހެން ބޭފުޅުންގެ އިރުޝާދުގެ މަތިން ގެންދެވީމަ ރަނގަޅުވާނެ.

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

މީގެން އަޅުގަނޑުމެންނަށް މިހާރު ހުސްޖާގަ އެއް ފެންނަން މި އޮތީ ހޯމަ ދުވަހު ހެނދުނު 9:30 ން 10:30 އަށް އޮތް ޖާގަ. ދެން އެ ބޭނުންކުރުން އަޅުގަނޑަށް ފެނޭ. ދެން ދެންމެ އިލްހާމު ވިދާޅުވި އިދާރީ ދާއިރާތައް ލާމަރުކަޒީ އުސޫލުން އެ ކޮމިޓީގައި ހިމެނިވަޑައިގަންނަވާ ކަމަށް. އެ ވެސް ރަނގަޅު ގަޑިއެއް ކަންނޭނގެ 14:45 ން 16:15 އަށް. އެހެންވީމާ، މި 2 ވަގުތުންކުރެ ކޮންމެވެސް ވަގުތެއް ނެގުން ރަނގަޅު ކަމަށް އަޅުގަނޑު ހުށަހަޅަން. 
ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:
ދެންމެ މުޙައްމަދު ރަޝީދު ދެންމެ ހުށަހެޅުއްވި 2 ގޮތަކަށް ހުށަހެޅުއްވި ކަމަށް އަޅުގަނޑަށް ފެންނަނީ. ދެން އަޅުގަނޑު ހުށަހަޅަން ހޯމަ ދުވަހު މި ލިބޭ 9:30 ން 10:30 ށް މި ލިބޭ ވަގުތު ހޯމަ ދުވަހު އަޅުގަނޑުމެން ކޮމިޓީ ބާއްވަން.

ރިޔާސަތުން ވާހަކަދެއްކެވުން:

އަޅުގަނޑު އިލްހާމަށް ފުރުޞަތު އެރުވުމުގެ ކުރިން އެއްޗެއް ދަންނަވާލާނަން. ހޯމަ ދުވަހު 9:30 ން 10:30 އަށް އެބައޮތް އިޤުތިޞާދީ ކޮމިޓީ އާއި މާލިއްޔަތު ކޮމިޓީ. އެހެންވީމާ، މި ކޮމިޓީތަކުގައި އުޅުއްވާ ބޭފުޅުން ޢާއްމު ކޮމިޓީގައި ތިއްބެވި ކަމަށް ވާނަމަ ކޮންމެވެސް ވަރެއްގެ ކްލޭޝް އެއް އެބަ އާދޭ. އެހެންވީމާ، އެ ވާހަކަ ދަންނަވާލީ. ޝުކުރިއްޔާ.

ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

ޤަސަމު ހުށަހެޅުއްވި ހުށަހެޅުއްވުމަށް އަޅުގަނޑު ތާއީދު ކުރަން. އަޅުގަނޑު ހިތުން ހޯމަ ދުވަހު 9:30 ން 10:30 ރަނގަޅު ގަޑި އެއް. ދެން މި ކޮމިޓީގެ ގިނަ މެންބަރުންނަށް އަޅުގަނޑަށް ވެސް ފާހަގަކުރެވޭ ގޮތުގައި ހަމަ މޯރނިންގގައި ވަރަށް މޯނިންގައި ވަޑައިގަންނަވާ ބޭފުޅުން. އެހެންވީމާ، ހަމަ ރަނގަޅު ކަމަށް އަޅުގަނޑަށް ފެންނަނީ.  
ރިޔާސަތުން ވާހަކަދެއްކެވުން:
އަޅުގަނޑު އެ ގޮތަށް ވޯޓަށް އަހާލުމުގެ ކުރީގައި ސާފުކޮށްލަން ބޭނުންވޭ ގަވާއިދު ކޮމިޓީގައި ހިމެނިވަޑައިގަންނަވާ އެއްވެސް ބޭފުޅަކު މި ކޮމިޓީގައި އުޅުއްވާތޯ. ދެން މާލިއްޔަތު ކޮމިޓީ، ދެން ސަރުކާރު މަސްއޫލިއްޔަތު އަދާކުރާ މިންވަރު ބަލާ ކޮމިޓީ، އިޤުތިޞާދީ ކޮމިޓީ. މި 4 ކޮމިޓީގައި މިއިން ބޭފުޅަކު ނެތް ކަމަށް ވަންޏާ އަޅުގަނޑުމެން މި ޢާއްމު ކޮމިޓީގެ ބޭފުޅަކު ނެތް ކަމަށް ވަންޏާ އަޅުގަނޑުމެންނަށް އެއްވެސް މައްސަލަ އެއް ނޫން ކަށްނޭނގެ އެ ގަޑީގައި ކޮމިޓީ ބޭއްވުން. ބާއްވަން ހެދުން. ރިޔާޟު އެއްޗެއް ވިދާޅުވާން. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

މީގައި ދެން އަޅުގަނޑުމެންނަށް އެހެން ބޭފުޅުން އަޅުގަނޑުމެންނަށް ނިންމާލެވިދާނެ. އެހެންނަމަވެސް މީގައި ފުށޫތަކެއް އުޅެންޏާ އަޅުގަނޑުމެންނަށް ޓައިމުތައް ބަދަލުކޮށްލެވިދާނެ. މައްސަލަ އެއް ނޫން ކަށްނޭނގެ. 

ރިޔާސަތުން ވާހަކަދެއްކެވުން:
އެހެންވީމާ އެ ގޮތަށް ހޯމަދުވަހުގެ 9:30 ން 10:30 އަށް ކޮންމެ ހަފުތާއަކު ވެސް އަޅުގަނޑުމެން ބައްދަލުވުން ބާއްވާ ގޮތަށް ފެނިވަޑައިގަންނަވާ ބޭފުޅުން ވޯޓު ދެއްވުން އެދެން. (ވޯޓު ދެއްވުން) އާދެ، ދެން އަޅުގަނޑުމެން އިއްތިފާގުން މިހާރު މި ނިމުނީ ހޯމަ ދުވަގެ ހެނދުނު  9:30 ން 10:30 އަށް ޢާއްމު ކޮމިޓީގެ ބައްދަލުވުން ބާއްވާ ގޮތަށް. ދެން  މިއަދު އަޅުގަނޑުމެން އިތުރު ކަމެއް ކުރިއަށް ގެންދާގޮތަކަށް ނޫން. ދެން އަންނަ ދުވަހެއްގައި އަޅުގަނޑުމެން ގަވާއިދާ ބެހޭ ގޮތުން، އެ ކޮންމެ ކޮމިޓީ އެއްގައި ވެސް އެ ކޮމިޓީ އެއް ހިންގާނެ ގޮތުގެ ގަވާއިދު އެބަޖެހޭ މަޖިލީހުގެ ރައީސް އަށް ހުށަހަޅަން. އެ ގޮތުން އެކަން ކުރިޔަށް ގެންދިއުމާ ބެހޭ ގޮތުން ކޮންމެވެސް ޚިޔާލެއް ފާޅުކުރެއްވިއްޔާ ވަރަށް ރަނގަޅު. އިލްހާމް.
ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އަޅުގަނޑު ހިތުން މީގައި ރަނގަޅު ކަށްނޭނގެ ގަވާއިދު އެކުލަވާލާއިރު ވީހާވެސް އެހެން ކޮމިޓީތަކުގައި ޢަމަލުކުރައްވާ ގޮތް ބައްލަވައިގެން ކުރިޔަށް ގެންދެވީމަ. ޤައުމީ ސަލާމަތާ ބެހޭ ކޮމިޓީގައި މިހާރު އޮތް ގޮތުން އަޅުގަނޑަށް ހީވަނީ ނިމުނީ އެންމެފަހުން ގަވާއިދު ހެދެން ދެން މަސައްކަތް ކުރިޔަށް ގެންދެވޭ ކަހަލަ ގޮތަކަށް. އެހެން ނޫނިއްޔާ ގަވާއިދު ނުނިމިގެން އަޅުގަނޑުމެން މަސައްކަތް ނުގެންދެވޭ ކަހަލަ ގޮތަކަށް ވެދާނެ ފަހަރެއްގައި އަޅުގަނޑު ދެކޭގޮތުގައި ގަވާއިދެއް ނެތިގެން ކަންކަން ނުކުރުމަކީ އެއީ ހަމަޖެހޭ އުސޫލަކަށް ނޫން އަޅުގަނޑު ޤަބޫލުކުރަނީ. ދެން މީގައި އަޅުގަނޑު މިއަދު ބޭނުން ކުރީގައި ކޮމިޓީގައި ވެސް އަޅުގަނޑު ހަމަ ހިއްސާ ވާތީ އާއި އެކު އެ ކޮމިޓީގައި ވެސް އަޅުގަނޑު ހުށަހަޅާފައިވާނެ ކުރީގައި. މި އޮންނަނީ އަޅުގަނޑުމެންގެ ތެރޭގައި ވެސް ހަމަ ޔަޤީނުން ވެސް އަޅުގަނޑަކީ އައި.ޖީ.އެމް.އެޗަށް ދާ މީހެއް ނޫން. އެކަމަކު ވެސް އަޅުގަނޑުމެންގެ ތެރެއިން އެބަ ބޭބޭފުޅުން އެބަ ތިއްބަވާ ދަރިންނާއި މައިންބަފައިންނާއި އަދި ތިމާ އަމިއްލައަށް ވެސް ޑޮކްޓަރަށް ދައްކާ މީހުން. އަނބިދަރިން ދައްކާ މީހުން އެބައުޅޭ އައި.ޖީއެމް.އެޗުން. ކުރީގައި އޮންނަނީ ކުރީގައި މި ބުނީ ކުރީ ސަރުކާރުގެ ވާހަކަ ދަންނަވާކަށް ނޫން މިގަޑީގަ ސިޔާސީ މާނައެއް ގައެއް ނޫން. ކުރީގައި މި އޮންނަނީ އައި.ޖީ.އެމް.އެޗުން ވަކި އުސޫލަކުން ނަންބަރު ހޯއްދަވާ އަދި ވަކި ބޭފުޅަކު އެ ތަނަށް ރައްޔިތުން މަޖިލިސް މެންބަރަކު ވަޑައިގަތީމަ ރިސީވިންގ ކަންތައްތައް ވަކި ރީތި އުސޫލަކުން ގެންދަވާ އެ ކަންތައްތައް ރައްޔިތުންގެ މަޖިލީހުގެ ޚާއްޞަ އިނާޔަތެއް ޚާއްޞަގޮތެއް އޮވޭ ކަށްނޭނގެ ކުރީގެ ގަވާއިދުގައި ވެސް. މި ގަވާއިދު އެހާ ތަރޯ އެއް ނޫން އަޅުގަނޑުމެން. އެހެންވީމާ، މިފަހަރު ވެސް އައި.ޖީ.އެމް.އެޗުން އެ އޮންނަ ކަންތަކެއް ފަސޭހައިން މިހާރު އެއް ވެސް ކަމެއް ނޯވޭ. ހަމަ ދިޔަޔަސް ހަމަ އެންމެ އާދައިގެ ލެވެލްގައި އުޅެން މި ޖެހެނީ. އެއީކީ މައްސަލަ އެއް ވެސް ނޫން. ހަމަ ރައްޔިތުންގެ މަޖިލިސް މެންބަރަކަށްވެފައި އެތާ އިންނަން އެ ފާޑަށް އުޅުނީމަ ވާ ގޮތަކީ އައިބުވޭ ކުޑަކޮށް. އެހެންވީމާ، އެކަންތައް ފަހިކޮށްދެއްވުން އެދެން. ދެން ކުރީ ކޮމިޓީގައި އަޅުގަނޑުމެން ދަންނަވާފައި ވާނެ މޫސާ މަނިކަށް ވެސް އެގިވަޑައިގަންނަވާނެ ހެލްތު އިންޝިއުރެންސްގެ ވާހަކަ. ހެލްތު އިންޝިއުރެންސްގެ އެއްވެސް ޚިދުމަތެއް ރަނގަޅު ގޮތުގައި ނުލިބޭ މި ތަނުން ބޭފުޅުންނަށް. އެހެން ދެންނެވިޔަސް ބައެއް ބޭފުޅުން ތިއްބަވާނެ ބޭސްފަރުވާ ކުރައްވާފައި ރިޕޯޓު ހުށަހަޅުއްވައިގެން އެ ކަންތައްތައް ކުރައްވާ ބޭފުޅުން. އެކަމަކު މިހާރު ވެސް އެ ބޭފުޅުން އަޅުގަނޑުމެންނާ އެކު ދެތިން ހަތަރު ބައްދަލުވުމެއްގައި ވިދާޅުވެފައި ބައްދަލުކޮށްފައި ވިދާޅުވެފައި އޮތީ ޢާއްމު ކުލިނިކުތަކުން ވެސް އެ ބޭފުޅުން ވިދާޅުވެފައިވާ ކްލިނިކުތަކަށް ގޮސް ކާޑު ދެއްކީމާ ޑޮކްޓަރަށް ދެއްކޭގޮތް ހަމަޖެހޭނޭ. އެ ކަންތައްތަކެއް ވެސް ނުކުރޭ އެ ބޭފުޅުންނެއް. އަޅުގަނޑަކީ ވެސް ދޭތެރެދޭތެރެއިން އައި.ޖީ.އެމް.އެޗަށް ދާން ބޭނުން ނުވާތީ ކުލިނިކްތަކަށް ދަރިޔަކާއި އަނތްބެއް ހުރީމަ ދާ މީހެއް.  މިއިން އެއްވެސް ތަނަކުން ކާޑު އެކްސެޕްޓެއް ނުކުރޭ. އެކަމަކު އަޅުގަނޑުމެންނަށް ކޮންމެ އަހަރަކު ދައްކަންޖެހޭ ނުވަތަ ކޮންމެ މަހަކު އެ އޮންނަ އުސޫލަކުން ދައްކަންޖެހޭ ފައިސާ މި ކޮޅުން އެބަ ދައްކާ. މިއިން ޚިދުމަތެއް އަޅުގަނޑުމެންނަށް ދުވަހަކު ވެސް ލިބެނީކީ ނޫން. މިއީ ވަރަށް ގިނަ މެންބަރުން އަޅުގަނޑުމެން އެ ކޮމިޓީގައި ތިބިއިރު ވެސް ކުރި ޝަކުވާ އެއް. ދެން އަޅުގަނޑުމެން އޮންނާނެ، އަޅުގަނޑު ހަދާންވަނީ ރިޔާޟު ވެސް އެއަށް ސަޕޯޓުކޮށް ވާހަކަދައްކާފައި އޮންނާނެ. އެންމެ ރަނގަޅު އަގު ހުށަހަޅާ ފަރާތަކަށޭ ދޭނީ މި ހެލްތު އިންޝުއަރެންސްގެ ކަންތައް. އެކަމަކު އަޅުގަނޑުމެން އެންމެފަހުން ނިމިގެން މި ދިޔައީ އަޅުގަނޑުމެންނަށް ނުވެސް އެނގި ހުއްޓާ ހެލްތު އިންޝިއަރެންސް ކަންތައްތައް ހަމަޖެއްސީ އެލައިޑު އިންޝުއަރެންސުން. އެހެންވީމާ، އެއީ ހަމަޖެހޭ އުސޫލެއް ނޫން. އަޅުގަނޑު ދެކޭގޮތުގައި މި އަހަރު ދެން އެ ބޭފުޅުންނާ އެކު ކޮންމެ ބަޔަކާ އެކު އެގްރިމެންޓެއް ކުރެވުނަސް ކުރެވެންޖެހޭނީ ހަމަ ދެފުށް ފެންނަ ސިޔާސަތުގެ ދަށުން އިޢުލާނު ކުރެވި ރަނގަޅު އުސޫލެއްގެ ދަށުން އެކަން ކުރަންޖެހޭނީ. އެހެންވީމާ، އަޅުގަނޑަށް ފެނޭ ގަވާއިދެއް އަދި އަންނަންދެން ވެސް އަދި ވީހާ އަވަހަކަށް މި އިންޝިއަރެންސް ކަންތައް ދެން މި ބޭފުޅުންނާ އެކު އެގްރިމެންޓެއް ވަކި މުއްދަތަކަށް ކޮށްފައި އޮންނަ މުއްދަތަށް ވެސް  ރަނގަޅު އުސޫލަކުން އެ ކަންތައް ގެންދެވޭނެ ނިޒާމެއް ފަހިކުރުން. އެ ބޭފުޅުން ވިދާޅުވެފައި އޮންނަ ވިދާޅުވުމަކާ އެއްގޮތަށް ކަންކުރެވޭނެ ގޮތެއް ހަމަޖެހުން. ޝުކުރިއްޔާ.

ރިޔާސަތުން ވާހަކަދެއްކެވުން:
އާދެ، ޝުކުރިއްޔާ އިލްހާމު. ދެން އެފަދަ ކަންތައްތައް އަޅުގަނޑުމެން ހަމަ ކޮމިޓީގައި އަޅުގަނޑުމެންނަށް އަޣުލަބިއްޔަތުން ނިންމޭ ކޮންމެ ގޮތަކަށް އެ ކަންތައްތައް ނިމިގެންދާނެ އިރާދަކުރެއްވިއްޔާ. އަޅުގަނޑު ފުރުޞަތު އަރުވާނަން ރިޔާޟަށް.

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އާދެ، ކުރީގައި ވެސް އަޅުގަނޑުމެންނަށް ކޮމިޓީގައި ވަރަށް ގޮންޖެހުންތަކާ ދިމާވި ހެލްތު އިންޝިއަރެންސްގެ ކަންތަކާ. އަހަރެއްގެ މައްޗަށް ބޮލަކަށް ކޮންމެ މީހަކަށް 9 ވަރަކަށް ހާސް ރުފިޔާ އަޅުގަނޑަށް އެނގިފައި އޮތް ގޮތުން ދައްކާ. ދެން އަޅުގަނޑުމެން އޭރު ނިންމާފައި އިންނާނެ އިޢުލާނުކޮށްގެން އެ ކަމަށް އެންމެ ރަނގަޅު ބަޔަކަށް އެ ކަން ކުރާ ގޮތަކަށް. އެހެންނަމަވެސް އެހެނެއް ނޫން އެކަން ވެގެންދިޔައީކީ. އެހެންވީމާ، ކުރިޔަށް އޮތްތާގައި އެކަން އެހެން ވެގެންދިއުމަކީ މި ކޮމިޓީ އަށް  މީޑިޔާގެ އިނގިލި ދިއްކުރުން ވެސް ކުޑަ. ޙަޤީޤަތުގައި މި ކޮމިޓީ އަކީ ރައްޔިތުންގެ މަޖިލީހުގެ ހުރިހާ ކަމެއް ބަލަހައްޓާ ކޮމިޓީ. ބަޔަކު ނުވަތަ މީހަކު ކުރާ ކަމަކުން އޭގެ ޒިންމާ މި އެޅެނީ އަޅުގަނޑުމެންގެ ބޮލުގައި. އެހެންވީމާ، އަޅުގަނޑުމެން އޭގެން ސަލާމަތްވެ ތިބުން ވަރަށް މުހިއްމު. އަޅުގަނޑުމެން ކެއުމާ ބެހޭ ގޮތުން ވެސް ބައްދަލުވުންތކެއް ބާއްވައިގެން އެކަން ވެސް ހުއްޓުވާ، އެކަން ވެސް އަޅުގަނޑުމެން އެހެން އަޅުގަނޑުމެން ސަލާމަތްތެރިކަން ހިމެނޭ ގޮތަށް އެކަން ކުރިން. ދެން ހަމަ ތި ގަވާއިދު އަވަސްކޮށްފައި އިލްހާމު އެ ވިދާޅުވިހެން އެހެން ގަވާއިދުތައް ބަލާ އަޅުގަނޑުމެން ގަވާއިދު މުރާޖަޢާކޮށް އަވަސް ކުރަން ބޭނުން. ހަމަ އެއާއެކީގައި އަޅުގަނޑުމެން ބޭނުން މި ކޮމެޓީ އަށް މަޖިލީހުގެ އޮޑިޓް ރިޕޯޓު ގެންނަން އަލުން މިތަން އޮޑިޓު ކުރަން. މުޤައްރިރަށް އަޅުގަނޑު ދަންނަވާލަން ބޭނުން. މިހާރު މި ކޮމެޓީ އެކުލަވާލެވިފައި އޮތީމަ އިތުރު އެއްވެސް މީހަކަށް ވަޒީފާ ދެންޏާ މި ކޮމެޓީގެ ސޭ އެއް އޮވެގެންނޭ އެކަން ކުރަންވާނީ. އެއީ މި ކޮމެޓީ އަކީ މި މަޖިލީހުގެ ހުރިހާ މެންޑޭޓެއް އެ ހުރިހާ ބާރެއް އޮތް ފަރާތް. އެހެންވީމާ، މި ކަންކަން ހަމަ ކުރުކޮށް ދަންނަވާލާފައި އަޅުގަނޑުމެން ގަވާއިދާ އެކީގައި މި ހުރި ކަންތަކާއި އިށީނދެ ތިބެގެން ވަރަށް އަވަހަށް އަޅުގަނޑުމެން ކުރީގެ އެއް އަހަރު ދިޔަ އިރު ވެސް އަޅުގަނޑުމެންނަށް އިންޝުއަރެންސް ކޮޅެއް ނުލިބިފައި މި އޮތީ. ހަމަ ޝަކުވާ މެންބަރުންގެ ވަރަށް ބޮޑަށް އާދޭ މި ކޮމެޓީ އަށް. އެހެންވީމާ، އެ ކަމުގައި ހަމަ ގަވާއިދާ އެކީގައި އިށީނދެ ތިބެގެން އަވަހަށް މި ކަމަށް ހައްލެއް ހޯދުން އެއީ ހަމަ ވަރަށް މުހިއްމު ކަމެއް. އަޅުގަނޑަށް ހީވަނީ މި މީހުންނާ އެއްކޮށް އިށީނދެ ތިބެގެން ހަމަ މީގައި ހައްލެއް ހޯދިދާނެހެން. އަދި މިކަން އިޢުލާނު ކޮށްގެން ކުރުމަކީ ހަމަ އަޅުގަނޑުމެން ސަލާމަތް ވާން ވަރަށް މުހިއްމު ކަމެއް. ކުރުކޮށްލީ. (ވަގުތުކޮޅަކަށްފަހު) އަޅުގަނޑަށް ހީވަނީ އަޅުގަނޑު ހަދާންވޭ އެބަ ނޫހުގައި އިޢުލާން ކޮށްފައި އޮއްވާ މިތަން އޮޑިޓު ކުރަން. އަޅުގަނޑަށް ހީވަނީ އޮޑިޓުކޮށްފަހެން އިންނާނީ ވެސް ކުރީގައި. (ވަގުތުކޮޅަކަށްފަހު) މީގައި އޮޑިޓު ރިޕޯޓެއް އަޅުގަނޑަށް ހީވަނީ އޮންނާނެހެން. އޮތީއްޔާ އޭތި މި ކޮމެޓީ އަށް ބޭނުންވޭ. ދެން އޭގެއިތުރުން އަޅުގަނޑުމެންނަށް މިދިޔަ އަހަރުގެ އޮޑިޓު އެބަޖެހޭ ކުރަން، ނުކުރެވި އޮތިއްޔާމުން. އެހެންވީމާ، ހަމަ އެ ކޮށްފައި އޮތިއްޔާމުން ދެން އަޅުގަނޑުމެން ރިޕޯޓް ލިބޭނެތާ. އެހެންވީމާ، އެކަން ސަމާލުކަމަށް ގެނައީ.

ރިޔާސަތުން ވާހަކަދެއްކެވުން:

މީ އިދާރީ މޭޒުން އަޅުގަނޑަށް މަޢުލޫމާތު މި ލިބެނީ މިތަން ދެފަހަރެއްގެ މަތިން އޮޑިޓު ކުރެވިފައިވާ ކަމަށް. ދެން މިދިޔަ އަހަރު ވެސް އޮޑިޓު ކުރެވިފައި ވާ ކަމަށް. އެހެންނަމަވެސް އޭގެ ރިޕޯޓް އަދި އަޅުގަނޑުމެންނަށް ނުލިބޭ ކަމަށް މި ވަނީ. ދެން އަނެއް ކަމަކަށް އިދާރީ މޭޒުން އަޅުގަނޑަށް މި ސާފުކޮށްދެއްވަނީ އޮޑިޓު އޮފީސް އޮޑިޓު ކުރުމަކީ ރައްޔިތުން މަޖިލީހުން އިޢުލާނުކޮށްގެން ކުރާ ކަމެކޭ. އެހެންވީމާ، އެކަން ކުރުމަށް މިހާރު އިޢުލާން ކުރެވިފައިވާ ކަމަށް މި ވަނީ. އެހެންވީމާ، އެ އިޢުލާން އަޅުގަނޑުމެންނަށް އިޖާބަ ދެއްވަނީ ކޮންބައެއްތޯ ބަލާފައި ދެން އަޅުގަނޑުމެން ކޮމެޓީއަށް އެ އެއްޗެހި ހުށަހެޅުނީމަ އިދާރީ މޭޒުން އަޅުގަނޑަށް މަޢުލޫމާތުތައް ގެނެސްދެއް ވިއްޔާ ވަރަށް ރަނގަޅު. ހުރިހާ ޢިއްޒަތްތެރި މެންބަރުންގެ ފައިލްކޮޅުތަކަށް އެ ކަމާ ބެހޭ ހުރިހާ މަޢުލޫމާތުތަކެއް އިޢުލާނު ކުރެވިފައިވާ ކަމަށް ވަންޏާ އިޢުލާނުގެ ކޮޕީއަކާ އެއްޗެހި މެންބަރުންގެ ފައިލުކޮޅަށް ލައްވައި ދިނުން އަޅުގަނޑު ވަރަށް ބޮޑަށް އެދެން. އޭރުން އަޅުގަނޑުމެންނަށް އެ މެންބަރުން އެ އެއްޗެހި ބައްލަވާފައި އެއަށް އިޖާބަ ދެއްވަނީ ކޮން ފަރާތްތަކެއްތޯ ބަލާފައި ދެން އަޅުގަނޑުމެން މެންބަރުންގެ މެދުގައި މަޝްވަރާ ކުރެވި ވާހަކަ ދެކެވި ގޮތެއް ނިންމިދާނެ ކަމަށް އަޅުގަނޑަށް ފެނޭ. 

(ވަގުތުކޮޅަކަށްފަހު)

ދާންދޫ ދާއިރާގެ މެންބަރު މުޙަންމަދު ރިޔާޟް ވާހަކަދެއްކެވުން:

މީގައި ދަންނަވާލަން ބޭނުންވަނީ ޢާއްމު ކޮމެޓީ އަކީ މަޖިލީސްގައި ހުރިހާ ކަމެއް ބަލަހައްޓާ، ފައިސާ ވެސް ހިނގާ ނުހިނގާ ގޮތް ބަލާ ކޮމެޓީ މިއީ. ހުރިހާ ކަމެއް. އެހެންވީމާ، މީގައި އަޅުގަނޑުމެން ބައެއް މީގެ ކުރީގައި ވެސް ހުންނާނެ ފައިސާ ޚަރަދުކޮށްފައި ހުރިގޮތް ވެސް ކޮންމެވެސް ވަރަކަށް ގެނެސް ބަޖެޓުން ވެސް ބަލާފައި. އެހެންވީމާ، އަޅުގަނޑުމެންނަށް އެބަ އެނގޭ އެ އެއްޗެހިތައް. އެހެންވީމާ، ހަމައެކަނި ރިޕޯޓް ދިރާސާކޮށްލަން ބޭނުންވަނީ. 

ރިޔާސަތުން ވާހަކަދެއްކެވުން:

އާދެ، ދެން އަޅުގަނޑު އިދާރީ މޭޒުން މަޢުލޫމާތު ދެއްވަނީ ރިޕޯޓު އަދި ނުލިބޭ ކަމަށް. ދެން ޢާއްމު ކޮމެޓީގެ މަސްއޫލިއްޔަތެއް ނޫން ކަމަށް މިވަނީ އޮޑިޓު އޮފީހުގެ އެ ކަމަށް އިޢުލާނު ކުރުމަކީ. އެއީ ރައްޔިތުން މަޖިލީހުގެ މާލިއްޔަތު ކޮމެޓީގެ މަސްއޫލިއްޔަތެއް ކަމަށް ވަނީ. އެހެންކަމަށް ވާނަމަ ދެން އެފަރާތުން އެ އިޢުލާނުކޮށްގެން އެކަން  ކުރިއަށް ގެންދާ ކަމަށް ވެސް މަޢުލޫމާތު ލިބިފައި މި އޮތީ. ދެން އެވެސް ވާނުވާ ތިޔަ ބޭފުޅުން ބޭނުންފުޅު ކަމުގައި ވާނަމަ ބަލައިލެވިދާނެ. އެއީކީ އަނެންހެން ހިނގާ ނުހިނގާ ގޮތް ބަލައިލުމުގެ ގޮތުން އެކަންތައް ވެސް ބަލައިލެވިދާނެ. އަޅުގަނޑު ފުރުޞަތު އަރުވާނަން ޢަޒީ އަށް. 

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އާދެ، ޝުކުރިއްޔާ. ދެން އަޅުގަނޑަށް މި އޮތީ އެނގިފައި އަޅުގަނޑުމެން ވަގުތު ހަމަޖައްސައިފި ކަމަށް ކޮމެޓީގެ ދެއްތޯ؟ އެހެންވީމާ، އަޅުގަނޑަށް ހީވަނީ  ނާޒިމު ވެސް އެ ފާހަގަ ކުރެއްވިފަދައިން މި ކޮމެޓީ އަކީ އަސްލުގައި ވަރަށް ޒިންމާ ބޮޑު އެކަމަކު ކުރާ މަސައްކަތް އެހާ ބޮޑަށް ނުފެންނާނެ ކޮމެޓީ އެއް. ސަބަބަކީ ބިލުތަކެއް އަޅުގަނޑުމެންނެއް ދިރާސާ އެއް ނުކުރާނެ. ޢާއްމުކޮށް މަޖިލީސްގެ ކަންތައްތަކާ ބެހެނީ. އެހެންވީމާ، އަޅުގަނޑުމެން މިހާރުން މިހާރަށް ކުރަންހުރި މަސައްކަތްތަކުގެ ލިސްޓެއް ކޮންމެ މެންބަރެއްގެ ފައިލުކޮޅަށް އައިސްފައި އޮތުމަކީ އަޅުގަނޑަށް ހީވަނީ މަސައްކަތް އަވަސް ކުރުމަށް ކުރެވިދާނެ ކަމެއްހެން. އެހެންވީމާ، މިހާރު އަޅުގަނޑުމެންގެ ޢާއްމު ކޮމެޓީން ކުރަންޖެހޭ މަސައްކަތްތައް އައިސްފައި ހުރި މަސައްކަތްތައް އެނގޭނެ ލިސްޓެއް އިދާރީ މޭޒުން ނަމަވެސް ތައްޔާރުކޮށްލަ ދެއްވާފައި ކޮންމެ މެންބަރަކަށް ފޮނުވާލަ ދެއްވައިފިއްޔާ އެ ލިސްޓު ބަލައިގެން އަޅުގަނޑުމެން މަސައްކަތް އަވަސް ކުރުމަށްޓަކައި މަގުފަހިވާނެ ކަމަށް ފެންނާތީ އެ ވާހަކަ ދަންނަވާލަން.  

ރިޔާސަތުން ވާހަކަދެއްކެވުން:

އާދެ، ޢަޒީގެ ވާހަކަފުޅަށް ކޮންމެވެސް އެއްޗެއް ދަންނަވާލާނަން. އިދާރީ މޭޒުން އަޅުގަނޑަށް މަޢުލޫމާތު ލިބިފައިވާ ގޮތުގައި އެ ލިސްޓު ތައްޔާރު ކުރުމުގެ މަސައްކަތް މިހާރު ކުރިއަށް އެބަދޭ. ދެން އަޅުގަނޑުމެންގެ ފައިލަށް އިރާދަކުރެއްވިއްޔާ ވަރަށް އަވަހަށް ލިބިދާނެ. ދެން އަޅުގަނޑު އިލްހާމަށް ފުރުޞަތު އަރުވާލާނަން. 

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

ގަވާއިދެއް ހެދުމުގެ މަސައްކަތުގައި އަޅުގަނޑު ހިތުން ދެން ވަރަށް ބާރަށް ކޮށް އަޅުގަނޑުމެން މި އަންނަ ހަފްތާ ތެރޭ ނިންމާލެވިއްޖެއްޔާ ދެން ވަރަށް ބޮޑު ބައި އަޅުގަނޑުމެންނަށް އަދާ ކުރެވުނީ ކަމަށް އަޅުގަނޑަށް ޤަބޫލު ކުރެވެނީ. ދެން އަޅުގަނޑު މިފަހަރު ދެން ދެކޭ ގޮތުގައި ކުރީގައި ވެސް އޮތް ގޮތަށް އަޅުގަނޑު ބޭނުންވަނީ އަޅުގަނޑުމެން މި ކުރާ މަސައްކަތްތައް ލިސްޓު ކުރެވިގެން މިވެނި ކަމެއް އަޅުގަނޑު ހުށަހެޅީމާ، އެއީ ހަމަ ކުރީގައި ވެސް އަޅުގަނޑުމެން ހަމަ ރިޕީޓުކޮށް ބައެއް ވާހަކަތައް ދަންނެވިން. އެކަމަކު ދުވަހަކު ޢަމަލީ ސިފަ އެއް ނާންނާނެ. އޭގެ އެއްޗެއް ފެންނާކަށް ނޯންނާނެ. އަނެއް ދުވަހު އެޖެންޑާކޮށްފަ އެއް ނޯންނާނެ. މިހެން ވެގެން ނުވާނެ. އަޅުގަނޑު ވެސް މި ހުށަހެޅީ ރިޔާޟު ވެސް އެ ހުށަހެޅުއްވީ ދެންމެ އައި.ޖީ.އެމް.އެޗުގެ ކަންތަކުގެ ވާހަކަ އޮންނާނީ ދައްކާފައި. ދެން އައިސް އިންޝުއަރެންސް ކަންތައް އޮންނާނީ ވާހަކަ ދައްކާފައި. އެހެންވީމާ، އެ ކަންތައްތައް ދެން އަންނަ ދުވަހަކު އަޅުގަނޑުމެންނަށް އެނގޭނެ އެ ކަންތައް އެބަ ކުރިއަށް ދާކަން. އެ ކަންތަކާ އެބަ އުޅޭކަން. އެކަމަކު ކުރީގައި އަޅުގަނޑުމެން ހަމަ ރިޕީޓުކޮށް ދަންނަވަދަންނަވާ ދެން އަޅުގަނޑުމެންނަށް އެނގެނީ އަޅުގަނޑުމެންގެ ރެކޯޑިންގައި އެ އޮންނާނެކަން. އެކަމަކު ކަންހިނގާ ދުވަހެއް ނާދެ. އެހެންވީމާ، އަޅުގަނޑު ދެކޭ ގޮތުގައި ޑެޑްލައިންތަކަށް މަސައްކަތް ކުރަން ޖެހޭނެ، އަދި މި ކޮމެޓީގައި ބިލެއް ނެތް ކަމުގައި ވިޔަސް. އެހެންވީމާ، ހިތަށް އެރީ އަދި މި ކޮމެޓީން މަސައްކަތް ފެށުމުގެ ކުރިން ހަމަ ދަންނަވާލާނަމޭ މި ވާހަކަ. 

ރިޔާސަތުން ވާހަކަދެއްކެވުން:

ޝުކުރިއްޔާ އިލްހާމް. އިދާރީ މޭޒުން ވިދާޅުވަނީ އައި.ޖީ.އެމް.އެޗް މައްސަލަ އާއި އިންޝުއަރެންސް މައްސަލަ އާ މި ކަންތައްތަކުގައި ލިޔުމަކުން ހުށަހެޅިފައި އޮތިއްޔާ މީގައި ކުރިއަށް ދިޔުމަށް އެ ދިމާވެފައި ހުރި މައްސަލަތައް ރަނގަޅަށް ބަލާފައި، އެ ކަންތައްތައް ހައްލު ވާ ކަހަލަ ގޮތަކަށް ގެންދެވިއްޖެއްޔާ ވަރަށް ފަސޭހަވާނޭ. ދެން އަޅުގަނޑު އިދާރީ މޭޒަށް ދަންނަވާފައި މި އޮތީ މިހާރު ވެސް މިއޮތީ ހުށަހެޅިފައޭ ކޮމެޓީ އަށް. އެހެންކަމުން ދެން އަންނަ ޖަލްސާ އެއްގައި އެ ކަންތައްތައް އެޖެންޑާ ކޮށްދެއްވާށޭ. އެއީ ކޮންމެ ގޮތެއް ވިޔަސް މި ކަންތައްތަކާ މެދު އަޅުގަނޑުމެން ވާހަކަދައްކާ އިޞްލާޙު ކުރަންޖެހޭ ކަންތައްތައް ކަމަށް ވާތީ. ކޮންމެހެން ކޮންމެފަހަރަކު ލިޔުމަކުން ހުށަހެޅުން އެއީ އެހާ ފަސޭހަ ކަމަކަށް ވެސް ނުވާނެ. އެކަމަކު ކޮމެޓީގެ ޔައުމިއްޔާގައި ނޯޓު ކުރެވިގެންދާ ގޮތަށް ހުށަހެޅޭ ކޮންމެ ހުށަހެޅުމަކީ ހަމަ ދެން އަންނަ ޖަލްސާ ތަކަށް އަޅުގަނޑުމެން އެޖެންޑާ ކުރަމުން ގެންދަން ޖެހޭނެ ކަންތައްތައް ކަމަށް ވާތީ. ދެން އެ ދިމާވެފައި ހުރި މައްސަލަތައްތައް އެކަމަކު ސާފުވާނެ ކަހަލަ ގޮތެއް ހަމަޖެހިފައި އޮތިއްޔާ އެ ކަންތައްތައް ހައްލުވާ ގޮތަށް އަޅުގަނޑުމެން ގެނެވޭ އިޞްލާޙެއް ގެނައުން އެއީ ރަނގަޅު ކަމެއް ކަމަށް ފެނޭ. ދެން އަޅުގަނޑު ރިޔާޟަށް ފުރުޞަތު އަރުވަން.

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:

މީގައި ދިމާވާ މައްސަލައަކީ އައި.ޖީ.އެމް.އެޗަށް ގޮސް މިސާލަކަށް ނޫނީ ރާއްޖެ އިން ބޭރަށް ގޮސް ބިލު ހަދައިގެން އައިސްފައި 200، 300 ޑޮލަރުގެ ބިލު ލައިގެން ފައިސާ ހޯދަން ޖެހުން އެއީ ވަރަށް ބޮޑު މައްސަލައަކަށް މި ދިމާވަނީ. އަދި މާލޭގެ ކުލިނިކަކަށް ދިޔަސް އަދި ހޮސްޕިޓަލަށް ދިޔަސް. ދެން އައި.ޖީ.އެމް.އެޗުން ދިމާވާ މައްސަލައެއްގެ ގޮތުގައި މި ދިމާވަނީ ބޮޑަށް މި ދިމާވަނީ އެ ތަނަށް އެއްކަލަ ގޮސްފައި ނަންބަރު ނެގުމާ، އެ ކަންތަކުގައި ދިމާވާ ދަތިތައް. ދެން ރައްޔިތުންގެ މަޖިލީހުން ފޮނުވި ކަންނޭނގެ ލިޔުމެއް އަޅުގަނޑު ހަދާންވަނީ އެއްކަލަ އަނބިދަރިނާއި، ބައްޕަ، މަންމަ އެނގޭ ގޮތަށް. ދެން އެއީ ވަރަށް ބޮޑު ދައްޗެއް ކަމަށް ދިމާވެފައި އޮތް ކަމަކަށް އޭރު އަޅުގަނޑުމެންނަށް ޤަބޫލު ކުރަނީ. އެއީ މެންބަރު މީހާ ކިތަންމެ ގިނަ ބަޔަކަށް އެހެން ޑޮކްޓަރަށް ދައްކަން ޖެހުނީމަ އޭގެ ދަތި އުނދަގޫ އައި.ޖީ.އެމް.އެޗަށް ދިމާވުން އެކަށީގެންވޭ. އެހެންވީމާ، އެ ބޭފުޅުން ގެނެސްފައި އެ އައި.ޖީ.އެމް.އެޗްގެ ކަންތަކާ ވެސް އެ ބޭފުޅުން އިސްބޭފުޅަކު މި ތަނަށް ގެނެސް އެ ކަމާ ވާހަކަ ދައްކައިގެން ކީއްތޯ އަޅުގަނޑުމެން ކޮށްދޭންވީ؟ ނުވެ އޮތީ ކޮންކަމެއްތޯ؟ އަޅުގަނޑުމެންގެ ފަރާތުން އެކަން ހަމަޖެއްސީމާ މިކަން ވާނެތޯ؟ އަޅުގަނޑުމެންނަށް އެކަން ކުރެވިދާނެ. ދެން އެލައިޑު އިންޝުއަރެންސް މީހުން ގެނެސްފައި އަޅުގަނޑުމެންނަށް ވާހަކަ ދެއްކިދާނެ މި ނޫން އެހެން ގޮތަކަށް މިކަން ހަމަޖެހޭތޯ. ނުޖެހެންޏާ ވަކިކޮށްފައި އަޅުގަނޑުމެންނަށް އެހެން ބަޔަކަށް އިޢުލާނުކޮށްފައި ދެވިދާނެ. އެހެންވީމާ، މިހާތަނަށް އައިއިރު އަދި އެ ކަންކަން އެގޮތަކަށް ހަމަޖެހިފަ އެއް ނެތް. އެ ބޭފުޅުން ވާހަކަ ދައްކަމުން ދިޔަގޮތާ އަޅުގަނޑުމެން މެންބަރުންނަށް ކަންކަން ދިމާވަމުން ދިޔަ ގޮތާ ވެސް ވަރަށް ތަފާތު. 

މާވަށު ދާއިރާގެ މެންބަރު ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

އަޅުގަނޑުގެ ފުރުޞަތުގައި ވާހަކަ ދައްކާލާފައި، އަޅުގަނޑު ވެސް ފާހަގަކުރެވޭ ކަމެއް. ދެން ފުރުޞަތެއް ދެއްވީމާ ދަންނަވާލާނަން. އެއީ މީ ހަމަ ތި ގޮތަށް އެ އިންޝުއަރެންސްގައި ހިމަނުއްވާއިރުގައި ވަރަށް މުހިއްމު ކަންނޭނގެ އެއީ ޢާއްމުކޮށް ލިބެންޖެހޭ ޚިދުމަތެއް އެ ޚިދުމަތަކީ. އައިނު ހަދާ އެއްވެސް ތަނަކުން އަޅުގަނޑުމެންގެ ކާޑަކަށް ޢަމަލެއް ނުކުރޭ. ދެން ޖެހެނީ ހައްދާފައި ބިލު ފޮނުވަން. އެއީ ވަރަށް އުނދަގޫ ކަމެއް. މަޝްހޫރު ކޮންމެވެސް އެއް ތަނެއް ދެ ތަނެއް ނަމަވެސް އޭގައި ހިމެނިފައި އޮތުން އެއީ އަބަދަކު ކުރާނެ ކަމެއް ވެސް ނޫން. އަހަރަކު އެއްފަހަރު، 2 އަހަރު، 1 އަހަރު މީހަކު އައިނެއް ހައްދާނީ. އެހެންވީމާ، އެ ހަމަ އިންޝުއަރެންސްގައި ހިމެނިފައި އަޅުގަނޑުމެން ކާޑު ދައްކާލީމަ އެކަން ކުރެވޭ ކަހަލަ ގޮތެއް އެ އޮންނަ ކަނޑައެޅިފައި އޮންނަ މިންވަރެއް. އިތުރުވާ އެއްޗެއް ދައްކާ ގޮތަށް ނަމަވެސް. އެހެން ނެތިއްޔާ އަޅުގަނޑުމެން ބިލު ހަދާފައި ބިލު ހިފައިގެން ތަންތަނަށް ގޮސް ފައިސާ ހޯދަން ހިނގުމަކީ ވަރަށް އުނދަގޫ ކަމަކަށް ވާތީ އަޅުގަނޑު އެ ވާހަކަ ފާހަގަކޮށްލަން. 

ރިޔާސަތުން ވާހަކަދެއްކެވުން:

ޝުކުރިއްޔާ ޢަޒީ ދެން. މި ވަގުތު ތުލުސްދޫ ދާއިރާގެ މެންބަރު ރޮޒައިނާ ވެސް ވަޑައިގެން އިންނެވުމާ އަނެއްކާ ވެލިދޫ ދާއިރާގެ މެންބަރު ޢަލީ މުޙައްމަދު ވަޑައިގެން އިންނެވުމާ އެއްކޮށް އަޅުގަނޑު ދަންނަވާލާނަން. އަޅުގަނޑުމެން މި ވާހަކަ ދައްކަމުން މިހާރު މި އޮތީ އަޅުގަނޑުމެން ޢާއްމުކޮށް ބައްދަލުވުން ބާއްވާނެ ދުވަހެއް ނިންމާފައި. އަޅުގަނޑުމެން މި ނިންމީ ހޯމަ ދުވަހުގެ 9:30 ން 10:30 އަށް ކޮންމެ ހަފްތާއަކު ވެސް އެއް ބައްދަލުވުން ބާއްވާ ގޮތަށް. ދެން އަޅުގަނޑުމެން މި ބައްދަލުވުމުގައި މި ވާހަކަ ދެކެވުނީ އަޅުގަނޑުމެންގެ ގަވާއިދު ހެދުމާ ބެހޭ ގޮތުން. އެހެންނަމަވެސް ގަވާއިދު ހެދުމުގެ ކުރިން ވެސް އަޅުގަނޑުމެންގެ ތެރޭގައި ހުރި މައްސަލަތައް ކުރިއަށް ގެންދިޔުމަށް މެންބަރުން ޚިޔާލު ފާޅުކުރައްވާފައި އެބަވޭ. އެ ގޮތުން އައި.ޖީ.އެމް.އެޗަށް މެންބަރުން ވަޑައިގެންނެވުމުން އެ އެންމެ އާދައިގެ މީހެއްގެ ގޮތުގައި ހުރިހާ ކަމެއް ޕްރޮސެސް ކުރަން ޖެހޭތީ ދިމާވާ ދަތިތަކުގެ ވާހަކަ މެންބަރުން މި ބައްދަލުވުމުގައި އެބަ ދައްކަވާ. ދެން އަނެއް ކަމަކަށް މެންބަރުން ފާހަގަ މި ކުރައްވަނީ އިންޝުއަރެންސް ޕޮލިސީ. މިހާރު މި އޮންނަ ގޮތުން އަޅުގަނޑުމެންނަށް މި ލިބިފައިވާ އިންޝުއަރެންސްގެ ޚިދުމަތް އެހާ ރަނގަޅަކަށް ނުލިބޭ ކަމަށް ވަނީ. ދެން ބިލުކޮށްގެން ފައިސާ ހޯދަން އެއީ 100 ޑޮލަރު، 200 ޑޮލަރު އެއީ ވަރަށް ދަތިކަމެއް ކަމަށް ވެގެން ވަރަށް ގިނަ މެންބަރުން އެ ވާހަކަ އެބަ އެ ގޮތަށް ފާހަގަކުރައްވާ. އެހެންވީމާ، ދެން އަނެއް ކަމަކަށް އަޅުގަނޑުމެން މި ބައްދަލުވުމުގައި މި ވާހަކަ ދެކެވުނީ މީ މަޖިލީސް އޮޑިޓު ކުރުމާ ބެހޭ ގޮތުން. ދެން އަޅުގަނޑަަށް އިދާރީ މޭޒުން ލިބިފައިވާ މަޢުލޫމާތު ވެސް މެންބަރުންނަށް ދަންނަވާލައިފިން. އެ މަޢުލޫމާތަކީ އޮޑިޓު ކުރެވިފައިވާ ކަމަށް މި ވޭތުވެދިޔަ ދެ އަހަރު ވެސް. އެހެންނަމަވެސް އޮޑިޓް ރިޕޯޓް މަޖިލީހަށް އަދިވެސް އެއްވެސް އަހަރެއްގެ ނުލިބޭ ކަމަށް މި ވަނީ. އެހެންކަމަށް ވާއިރު ދެން އެ ރިޕޯޓުތަކާ ބެހޭ ގޮތުން އަޅުގަނޑުމެން މި ކޮމެޓީގައި ވާހަކަ ދައްކާފައި ވަކި ގޮތްތަކެއް އަޅުގަނޑުމެންނަށް ނިންމިދާނެ. މިއީ މި ބައްދަލުވުމުގައި މިހާތަނަށް ދިޔަ ހިސާބަކީ. ދެން އަޅުގަނޑު ވެލިދޫ ދާއިރާގެ މެންބަރު ޢަލީ މުޙައްމަދަށް ފުރުޞަތު އަރުވާނަން.  

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އާދެ، އަޅުގަނޑު ދަންނަވާލަން ބޭނުންވީ ދެން މި ކޮމެޓީގެ ފުރަތަމަ އަލަށް މި ޖޮއިން ކުރެވުނީ. އެހެންވީމާ، މީގެ ކުރީގައި މި ކޮމެޓީން ކޮށްފައި ހުރި މަސައްކަތްތައް އަދި އަޅުގަނޑަކަށް އެހާ ބޮޑަކަށް ނޭނގެ. އެހެންނަމަވެސް އެއް މަސައްކަތެއް އެއީ ހެލްތު އިންޝުއަރެންސާ ބެހޭ، މެންބަރުންނާއި މެންބަރުންގެ ސްޕޯސް އަދި އިމީޑިއޭޓް ފެމެލީގެ ހެލްތު އިންޝުއަރެންސް ކަވަރޭޖު ލިބޭ ފަރާތްތަކަށް އެ ފެސިލިޓީސް އަށް ރާއްޖެ އިންނާއި ރާއްޖެއިން ބޭރުން ލިބޭނެ ގޮތެއް. އަޅުގަނޑުމެން މި ފަހަކަށް އައިސް ވަރަށް ގިނަ ޢިއްޒަތްތެރި މެންބަރުންގެ ފަރާތުން އަޑު އިވިފައި އޮތީ ވަރަށް ގިނަ ދުވަސްތަކެއް ވެގެން ދާއިރުގައި ވެސް ގާތްގަނޑަކަށް 2 މަސް، 3 މަސްވެގެން ދާ އިރު ވެސް ބައެއް ބޭފުޅުންނަށް ކްލެއިމް އެއްޗެހި ނުލިބޭ ވާހަކަ. ދެން ކްލެއިމް ލިބުމުގައި ވެސް ބަލާ އެހެން ކަހަލަ ދަތި މިންގަނޑުތަކެއް ހުރި ކަމަށް ބައެއް ބޭފުޅުން ފާހަގަކުރޭ. އެހެންވީމާ، އެލައިޑް އިންޝުއަރެންސްގެ މި ކަމާ ބެހޭ މި ގުޅުންހުރި ބޭފުޅުންނާ އެއްކޮށް ވާހަކަދައްކައިގެން މިކަން ހައްލު ވެގެންދާނެ ކަމަށް ފެންނާތީ، އަޅުގަނޑު ބޭނުންވޭ އެ މީހުންނާއި ބައްދަލުކުރަން. ބައްދަލުކުރާ ދުވަހު މި ވާހަކަތައް ދައްކާލަން. 

ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

މީ އަޅުގަނޑަކީ ކުރީގައި ކޮމެޓީގައި ހިމެނުނު މެންބަރުންގެ ތެރޭގައި އަޅުގަނޑަށް ހީވަނީ މޫސާ މަނިކާއި، އަޅުގަނޑާއި ރިޔާޟާ ކަންނޭނގެ މި ކޮމެޓީގައި މި އުޅެނީ. ދެން އޭރު ވެސް އަޅުގަނޑުމެން ރިޕީޓުކޮށް އޮންނާނެ އެދިފައި އެ އިންޝުއަރެންސް ކަންތައް ހަމަޖައްސާލަދޭށޭ. މީގެ މައްސަލައަކަށް މި ދިމާވަނީ ހަމަ އެއް ރޭޓެއްގައި ކޮށްދެއްވާ ބޭފުޅުން އެބައުޅޭ ރާއްޖޭގައި. އަޅުގަނޑުމެން ދަތުރުކުރާ ސަރަހައްދީ ޤައުމުތަކާއި އަދި މިނޫނަސް ދެން އަޅުގަނޑުމެން މަޝްހޫރުކޮށް ބޭސް ފަރުވާއަށް ދަތުރުކުރާ ޤައުމުތަކަށް ދިޔައިމާ ހަމަ ކާޑު ދެއްކީމަ ޑޮކްޓަރަށް ދެއްކޭ ގޮތް ހެދޭ ގޮތްތަށް ވެސް އެބަ އޮވޭ. ވާއިރު ވީ ގޮތަކީ އެލައިޑު އިންޝުއަރެންސް އަޅުގަނޑުމެން ހަމަ ރިޕީޓުކޮށް އޮންނާނެ އަޅުގަނޑުމެން ދަންނަވާފައި މީތި ހަމަ އިޢުލާން ކުރެވިގެން ނޫނިއްޔާ ވަކި ފަރާތަކަށް ދީގެން ނުވާނޭ. އެކަމަކު ވީ ގޮތަކީ އަޅުގަނޑުމެން ހަމަ ކޮމެޓީން އެދިއެދި ތިއްބާ ދެން ކޮންމެ ބޭފުޅަކު ހަމަޖެއްސި ކަމުގައި ވިޔަސް އެލައިޑު އިންޝުއަރެންސަށް ދެއްވައިފި. ދިނީމަ ވެސް އަޅުގަނޑުމެން ދެންނެވިން މި ކަންތައް އޮންނަ އުސޫލުން ފަސޭހަކަމާ އެކު ކުރެވޭނެގޮތް ނިޒާމު ހަމަޖައްސައިދޭށޭ. ދެން އޯކޭ އެ ގޮތަށް ވެސް. އެކަމަކު ވީ ގޮތަކީ އެންމެ ފަހުން އެ ބޭފުޅުން ވިދާޅުވީ ކުލިނިކުތަކުން ވަކި ތަންތަނަށް ގޮސްފައި ކާޑު ދެއްކީމާ ލިބޭނޭ. ޢަޒީ ވިދާޅުވާ ގޮތަށް ޚިދުމަތް. ހަމަ އައިނު ވެސް ވިދާޅުވި ހަމަ ކާޑު ދެއްކީމާ ވާނޭ. އެކަމަކު އަޅުގަނޑުމެން މިއިން އެއްވެސް ތަނަކުން ކާޑެއް އެކްސެޕްޓު ކުރަނީކީ އެއް ނޫން. ދެން 200 ރުފިޔާ، 300 ރުފިޔާ ނުވަތަ 500 ރުފިޔާ ދަރިފުޅު ޑޮކްޓަރަށް ދެއްކީމާ މި މަހު ދެތިން ދުވަސްވެއްޖެ. އޭތި ހޯދަން ކޮން އުސޫލަކުންތޯ އަޅުގަނޑަށް އައިސް ބިލު ދައްކައިގެން އެ ވިދާޅުވާ ގޮތަށް ދެތިން މަސް ވާއިރަށް ލިބެނީކީ އެއް ނޫން. އެހެންވީމާ، އަޅުގަނޑު ދެކޭ ގޮތުގައި އެ މީހުންނާ ވަރަށް ވާހަކަ ދެއްކިން. ހައްލު ނުކުރެވުނު މައްސަލަ އެއް މި މައްސަލަ އަކީ. އެހެންވީމާ، އެބަޖެހޭ މި ކަންތައް ހައްލު ކުރުމަށްޓަކައި ކޮންމެވެސް ފަސޭހަ ނިޒާމެއް ހަމަޖައްސަން. އަޅުގަނޑު ދެކޭ ގޮތުގައި ރާއްޖެ އިން ބޭރަށް ބޭސްފަރުވާ ކުރަން ދިޔައިމާ ވެސް ރައްޔިތުން މަޖިލީސް މެންބަރުންގެ ކާޑު ދެއްކީމާ އޭނައަށް އެ ބޭސްފަރުވާ ކުރެވެންޖެހޭނެ. އެ ފަސޭހަ ޚިދުމަތްތައް ވަނީ ފޯރުކޮށް ލިބިފައި. ދެން ވިދާޅުވަނީ އަޅުގަނޑު އިހަކަށް ދުވަހު ވެސް އެލައިޑް އިންޝުއަރެންސަށް އަޅުގަނޑު އަމިއްލަ ގޮތުން ގުޅާލިން. ވިދާޅުވަނީ އިލްހާމު ފޮނުވީ ދެން އަޅުގަނޑު ތަންކޮޅެއް ގިނައިން މިފަހަރު ބޭސް ކުރެވުނީމާ އަޅުގަނޑު ފޮނުވާލިން. ވިދާޅުވީ އޭގެތެރެއިން ބައެއް ބޭސްސިޓީ ވެސް ނެތޭ. ދެން އެކަމަކު ފައިސާ ދެއްކި ކަމަށް ރަސީދުތަކާ ހުރިހާ އެއްޗެއް އެބަހުއްޓޭ. ބޭސްސިޓީ ހަމަނުވެގެންނޭ މި އުޅެނީ. އެއްޗެއް މިސްވެފައޭ އިނީ. ދެން ކިހާ ބޮޑު ސަކަރާތެއްތޯ މިއީ. އެހެންވީމާ، މި ކަމެއް މި ގޮތަކަށް ނުކުރެވޭނެ. ކާޑު ދެއްކީމާ އިލްހާމަށް ވިއްޔާ އިލްހާމަށް ބޭސްފަރުވާ ކުރެވެންޖެހޭނެ. އިންޑިޔާ، ލަންކާ، ސިންގަޕޯރ، މެލޭޝިޔާ މި ތަންތަނުން ކުރެވެން ޖެހޭނެ. މިވަރު ނިޒާމު ވަނީ ހަމަޖެހިފައި ދުނިޔޭގެ ތަންތާނގައި. ނެޓްވޯކް އެޅިފައިި މި އޮތް ތަރައްޤީ ޒަމާނުގައި. އެކަމަކު ހަމަ އެލައިޑު އިންޝުއަރެންސް އަޅުގަނޑު ދެކޭ ގޮތުގައި އަޅުގަނޑުމެން ދަންނަ ހަމަ އެއްވެސް މެންބަރަކު އެ އަކަށް ލާރި އެއް ވެސް ލިބެނީކީ އެއް ނޫން. އަދި ޑޮކްޓަރަށް ވެސް ދެއްކެނީކީ އެއް ނޫން. އެހެންވީމާ، އެ ބޭފުޅުންނާ ވާހަކަ ދެކެވިއްޖެ. ދެން ދޭން ޖެހޭނީ ތިޔަ ބޭފުޅުން އަޅުގަނޑަކީ ކޮމެޓީގައި އިން މީހެއްގެ ހައިސިއްޔަތުން ދަންނަވަނީ ތިޔަ ބޭފުޅުން ދެން ދޭންޖެހޭނީ ފަހުގެ އިންޒާރު ވިއްޔާ އިންޒާރު. އަޅުގަނޑުމެން ކޮންމެ ނަމެއް ކިޔަސް ފަހުގެ އިންޒާރު ވިއްޔާ އިންޒާރު ދޭން ޖެހޭނީ. އަޅުގަނޑުމެން އެ މީހުންނާ ވާހަކަ ދައްކައިގެން ހައްލު ނުވި މައްސަލަ އެއް މި މައްސަލަ އަކީ. އެހެންވީމާ، މި ކަންތައް ހައްލުކުރަން އެބަޖެހޭ. ޝުކުރިއްޔާ.




(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

އާދެ، އަޅުގަނޑުމެން ބައްދަލުވުމުގައި މިއަދު މި ދެކެވުނު ވާހަކަތަކަކީ އައި.ޖީ.އެމް.އެޗާއި އަޅުގަނޑުމެންނާ ދެމެދު މި ކުރެވެމުންދާ މުޢާމަލާތް ތަކުގައި އައި.ޖީ.އެމް.އެޗް ބޭފުޅުން ގެނެސް އަޅުގަނޑުމެން ވާހަކަ ދައްކާލުން އެއްކަމަކީ މިކަންތައް ރަނގަޅު ކުރުމަށްޓަކައި…. އަނެއް ކަމަކަށް މި އޮތީ އިންޝުއަރެންސް. އިންޝުއަރެންސް މިހާރު ކުރެވިފައި މި އޮތީ އެލައިޑުން ކަމަށް ވާތީ އެލައިޑުގެ ބޭފުޅުންނާ އެއްކޮށް އަޅުގަނޑުމެން ބައްދަލުވުމެއް ބާއްވާ ގޮތަށް މިހާރު މި ބައްދަލުވުމުގެ އަޅުގަނޑުމެން މި ވާހަކަ ދެކެވިފައި މި ވަނީ. ދެން އަނެއް ކަމަކަށް މިއޮތީ އޮޑިޓު ރިޕޯޓާ ބެހޭ ގޮތުން. އެކަން ވެސް އަޅުގަނޑުމެން މި ނިންމަނީ ރިޕޯޓް ލިބުނުހާ އަވަހަކަށް އަޅުގަނޑުމެން ޢާއްމު ކޮމިޓީ އަށް ގެނެސް އެ ރިޕޯޓު ބަލާ އަޅުގަނޑުމެން ދިރާސާކުރާ ގޮތަށް. އެހެންކަމުން އިތުރު ކަމެއް މި ބައްދަލުވުމުގައި އަޅުގަނޑުމެން ހުށަހެޅިފައި ނެތުމާ އެއްކޮށް، ދެން އާ ގަވާއިދުގެ މަސައްކަތް ކުރިއަށް ގެންދިއުމަށް ކުރިން ވެސް ވާހަކަދެކެވިފައިވޭ. އެހެންވީމާ، ގަވާއިދުގެ ކަންތައްތައް މި އަންނަ ބައްދަލުވުމަށް އަޅުގަނޑު ވެސް ބަލާނަން، އޭގެ ޑްރާފްޓެއް، މިހާރު ތައްޔާރުކުރެވިފައި ހުރި ޑްރާފްޓުތަކުން ޑްރާފްޓެއް ހޯދޭތޯ. ހޯދިފައި އޮތް ކަމަށް ވަންޏާ އިދާރީ މޭޒުން އަޅުގަނޑުމެންނަށް އެ ލިބޭނެ ކަހަލަ ގޮތެއްވޭތޯ އަޅުގަނޑު ބަލައިދޭނަނަން. އެހެންކަމުން އިތުރު ކަމެއް ނެތުމާ އެއްކޮށް މިއަދުގެ ބައްދަލުވުން ނިންމާލާނަން. ޝުކުރިއްޔާ.

